
PRAKATA

Pilihanraya Umum 2004 edisi ke sebelas telah berlalu dan sekali
lagi rakyat memilih Barisan Nasional untuk terus menerajui negara
bagi tempoh lima tahun yang akan datang. Keputusan ini memberi
gambaran yang jelas terhadap amalan demokrasi yang subur
apabila rakyat diberikan ruang dan peluang untuk memilih
kepimpinan yang mereka percayai. Pada pilihanraya kali ini,
terdapat pertambahan sebanyak 25 kerusi parlimen daripada
jumiah 194 kerusi parlimen pada pilihanraya sebelumnya. Bagi
kerusi Dewan Undangan Negeri pula, sebanyak 63 kerusi
tambahan daripada 442 kerusi pada pilihanraya tahun 1999.

Wakil rakyat yang telah dipilih bertanggungjawab sepenuhnya
untuk melaksanakan amanah yang telah diberikan kepada mereka.
Ini kerana rakyat umum yang memberikan mandat mengharapkan
wakil yang mereka pilih akan bersuara bagi pihak mereka dalam
Dewan Rakyat dan Dewan Undangan Negeri. Segala
permasalahan dan rintihan rakyat akan dirujuk kepada mereka
kerana mereka merupakan medium penghubung antara rakyat
dengan kerajaan.

Setiap wakil rakyat, tidak kira dari parti pemerintah ataupun
sebaliknya seharusnya menanam azam dan iltizam yang kukuh
untuk menjalankan tugas dengan rasa penuh tanggungjawab serta
berusaha sedaya memberikan khidmat terbaik kepada rakyat. Ini
kerana rakyat merupakan golongan pemerhati utama yang harus
diberikan keutamaan dalam melaksanakan tugas sebagai wakil
rakyat serta berhak mendapatkan khidmat terbaik dari wakil yang
mereka pilih.

Kod Etika Wakil Rakyat Kerajaan yang dibentangkan oleh YAB.
Perdana Menteri selepas pilihanraya lalu mencerminkan
keprihatinan kerajaan terhadap perkhidmatan wakil rakyat
kerajaan. Kod etika ini merupakan satu garis panduan bagi
memastikan hasrat dan harapan rakyat terus dijadikan keutamaan
dan dilaksanakan dengan semangat profesionalisme serta
kesungguhan bagi melambangkan integriti wakil rakyat serta
dewan yang mereka wakili.

Ringkasnya, setiap wakil rakyat, tidak kira daripada kerajaan
ataupun tidak, mempunyai tanggung jawab yang sama untuk
memastikan rakyat mendapat perkhidmatan yang terbaik daripada
mereka. Ibarat kata pepatah melayu 'bagaikan aur dengan tebing',
wakil rakyat dan masyarakat umum umpama sebuah bahtera
besar, saling memerlukan untuk menuju ke destinasi yang
Cemerlang, Gemilang dan Terbilang.

Penerbit
Januari 2005

